
 
 
 

27. marts 2007 
 
Inatsisartut Suleriaasissaanni § 36 imm. 1 naapertorlugu Naalakkersuisunut imaattumik apeqqute-
qarniarpunga:  
 
Kontomi pingaarnermi 51.07.45-mi, Nunalerinermik inuussutissarsiuteqarnermut ernia-
qanngitsunik akilersugassaanngitsunillu taarsigassarsiani, atuineq pillugu Naalakkersuisunut 
apeqqut  
(Inatsisartunut ilaasortaq Lene Knüppel, Demokraatit) 
 
Tunngavigineqartoq:  
Inatsisartunut ilaasortat qanittukkut Kalaallit Nunaanni nunalerineq pillugu isumasioqatigiinnissa-
mut qaaqquneqarput. Isumasioqatigiinneq aaqqissuulluagaavoq assullu paasissutissarsiffiulluni. 
 
Siunnersuisarfimmi siunnersortit pisortaata paasissutissanik saqqummiinermini oqaatigaa kontomi 
pingaarnermi 51.07.45-imi, Nunalerinermik inuussutissarsiuteqarnermut erniaqanngitsunik akiler-
sugassaanngitsunillu taarsigassarsiat, 2007-imi marsimi atuinermi 2007-imut aningaasaliissutini 2 
mio. kr.-iusuni 1,4 mio. kr.-it atorneqareersimasut. 
 
Siunnersortit pisortaata aammattaaq oqaatigaa aningaasaliissutit pingaarnerusumik 2006-imi nuna-
nik naggorissagassanik suliassat akilernissaasa isumannaarnerannut atorneqarsimasut, 2006-imi 
aningaasaliussat amigarnerannik pissuteqartumik. 
 
Paasissutissat taakkua tunngavigalugit Naalakkersuisut apeqqutinut makkununnga akissuteqaqqul-
lugit matumuuna qinnuigissavakka: 
 

1. Siunnersortit pisortaata paasissutissiineri issuarneqartut Naalakkersuisut namminneq paasis-
sutissaataannut allaffissornikkullu suleriaasiannut qanoq ataqatigiissuteqartigaat?  

 
2. Ataqatigiissuteqarneq taamaattoq paasineqarsinnaanngippat nalunaarutigeqquneqarpoq 

2007-imi suliassaqarfimmut aningaasanut inatsisikkut aningaasaliissutigineqartut qanoq 
amerlatigisut atorneqarsimamanersut aammalu sumut? 

 
3. Naalakkersuisut isumaqarpat tamanna pisortatigoortuunersoq aammalu aningaasaliissuteqar-

neq eqqarsaatigalugu eqqortuunersoq aningaasartuutit taakkua 2007-imut aningaasanut inat-
sisikkut nunanik naggorissagassanik suliassat 2006-imi suliarineqarsimasut akilernissaannut 
isumannaarutaassappata? 

 
4. Kontomi pingaarnermi 51.07.45-mi, Nunalerinermik inuussutissarsiuteqarnermut ernia-

qanngitsunik akilersugassaanngitsunillu taarsigassarsiat, ukiup siuliani suliniutit tunn-
gavigalugit atorneqareersimappata, taava Naalakkersuisut nunanik naggorissagassanik su-
liassat 2007-imiluunniit suliniutissat allat qanoq iliorlutik akilersinnaanerlugit naatsorsuuti-
gaat?  

 
5. Savaatillit Naalakkersuisut tungaannit nunanik naggorissaanermik suliassat 2007-imi inger-

lanneqartussat eqqarsaatigalugit suut naatsorsuutigisinnaavaat?  
 

6. Suliassamut pingaarutillit allat Naalakkersuisunit oqaatigineqarsinnaappat? 
 
 
Apeqqutit ullut suliffiusut qulit ingerlaneranni akeqquneqarput.  


